
Akranesi, 20. febrúar 2014.

Efni: Umsögn um frumvarp til laga um opinber skjalasöfn (heildarlög) - þingskj. 403 -  246 mál, 143. 
löggjafarþing.

Umsagnaraðili: Gerður Jóhanna Jóhannsdóttir f.h. Héraðsskjalasafns Akraness.

Almennar athugasemdir:

Héraðsskjalasafn Akraness lýsir yfir ánægju sinni með breytingu á lögum um Þjóðskjalasafn Íslands. Í 
nýjum lögum er komið til móts við þróun og gjörbreytingu á allri vinnslu, skráningu, varðveislu og 
miðlun opinberra skjala.

Frumvarp til laga um opinber skjalasöfn óþarflega nákvæmt og of langt. Það hefur að geyma 
þónokkuð mörg ákvæði sem heldur ættu heima í reglum eða reglugerðum. Æskilegt væri að vísa 
frekar í lagabálka, s.s. upplýsingalög og stjórnsýslulög, þar sem það á við og ná fram skilvísara 
frumvarpi. Í Svíþjóð, Noregi og Finnlandi eru lögin frá 17-23 greinar sem ná að halda ágætlega utan 
um löggjöfina en hér er miðað um of við danska fyrirmynd laga sem flækir efnið ótæpilega.

2. kafli -  Stjórnsýsla (3.-9. grein)

Almennt í frumvarpinu skín í gegn ósjálfstæði héraðsskjalasafna gagnvart Þjóðskjalasafni án þess að 
fyrir því liggi nokkur rökstuðningur. Þar sem héraðsskjalasöfn á Íslandi hafa ekki gerst brotleg í 
störfum sínum er undarlegt fyrirkomulag að þau þurfi að fella úr gildi áður gerðar stofnsamþykktir og 
gangast undir umsóknir um ný rekstrarleyfi þegar nýtt frumvarp tekur gildi. Sá tónn sem er sleginn í 
8. og 9. gr. frumvarpsins gefur til kynna að Þjóðskjalasafn Íslands sé betur til þess fallið að varðveita 
skjöl sveitarfélaga heldur en héraðsskjalasafn. Staðreyndin er sú að héraðsskjalasafn auðveldar 
aðgengi sveitarfélags og íbúa þess að þeim skjölum er varða héraðið. Sú þekking sem verður til við 
myndun skjala og skráningu þeirra í héraði hleður skjölin upplýsingagildi sem er ekki fengið annars 
staðar.

Í greinagerð með frumvarpinu er áberandi hversu litla umfjöllun héraðsskjalasöfn og skjalavarsla 
sveitarfélaga fær m.t.t. söguágrips skjalavörslu ríkisins sem rakin er aftur til fornaldar.

Héraðsskjalasafn Akraness tekur undir tillögu Félags héraðsskjalavarða um að stofnað verði sérstakt 
skjalaráð til þess að skapa jafnvægi, einingu og samstarf um skjalavörslu hjá ríki og sveitarfélögum. 
Skjalaráð yrði samstarfsvettvangur um opinbera skjalavörslu á Íslandi o gleysti af hólmi stjórnarnefnd 
Þjóðskjalasafns Íslands. Sú tillaga kom fram í umsögn Félags héraðsskjalavarpa til mennta- og 
menningarmálaráðuneytis þann 21. desember 2010 og í minnisblaði til ráðherra þann 26. mars 2012. 
Sú nefnd yrði á vegum ríkis og sveitarfélaga og yrði æðsta vald í opinberri skjalavörslu á Íslandi. Í

tillögunni var lögð áhersla á fagmennsku og vísað til siðarreglna skjalavarða sem Alþjóðlega 
skjalaráðið hefur samþykkt og er lágmarksviðmið um fagmennsku í skjalavörslu á heimsvísu.

Mjög brýnt að í stjórnarnefnd Þ.Í. sitji héraðsskjalavörður sé því ekki viðkomið að setja á fót sérstakt 
skjalaráð. Sjónarmið héraðsskjalavarða sem flestir sinna umdæmum utan höfuðborgarsvæðis gætu 
því verið mikilvæg rödd inn í nefndina. Þekking og yfirsýn yfir skjalavörslu og skjalfræði er ekki nema á 
fárra manna færi á Íslandi og dapurt til þess að hugsa að kraftar þeirra sem búa yfir þekkingunni séu 
ekki nýttir. Allir aðilar Félags héraðsskjalavarða hafa verið metnir hæfir til þess að sinna starfsskyldum 
héraðsskjalavarða.

3. kafli -  Starfsemi og hlutverk opinberra skjalasafna (10.-17. grein)

Lagt er til að skilaskylda sveitarfélaga til Þjóðskjalasafns Íslands verði felld niður en sveitarfélögum 
gert skilt að afhenda skjöl sín til héraðsskjalasafns og standa að rekstri héraðsskjalasafns hvort heldur 
sem er á eigin vegum eða í samrekstri með öðrum sveitarfélögum.

Mikilvægt er að benda á að óheimilt verði að sundra skjalasöfnum sveitarfélaga eftir áritunarformi 
skjalanna, enda er það brot á alþjóðlegri grundvallarreglu skjalavörslu, upprunareglunni. Það skal 
hafa í huga þegar hugað er að langtímavörslu rafrænnar vörslu skjala.

11. gr. Afhendingarskyldir aðilar -  þeim sem eru skilaskyldir er fækkað frá því sem nú er skv. lögum og 
reglugerð um héraðsskjalasöfn.

Í 14. grein gildandi laga er sérstaklega kveðið á um hvaða stjórnvöld og lögpersónur eigi að skila 
skjölum sínum til héraðsskjalasafna m.a. félög og samtök „sem njóta verulega styrks af opinberu fé og 
starfa eingöngu innan umdæmis héraðsskjalasafnsins." Þetta er fellt niður. Með þessu dregst 
skilaskylda á skjalasöfnum til héraðsskjalasafna saman.

Skilaskylda er og takmörkuð við lögaðila sem eru 51% eða meira í opinberri eigu. Eðlilegast væri að 
hið minnsta eignarhald opinberra aðila geri það að verkum að skilaskylda myndist. Saga fyrirtækja 
sem sveitarfélög hafa staðið að, að meira eða minna leyti, getur með þessu móti fallið í gleymsku. 
Kalli það á kostnað einkaaðila sem standa að starfseminni verður að sjálfsögðu að koma opinbert 
framlag þar á móti til að tryggja þessa hagsmuni.

Í 14. grein gildandi laga er kveðið á um að sett skuli nánari ákvæði, þ. á m. hverjir séu 
afhendingarskyldir til héraðsskjalasafna, í reglugerð. Þetta er fellt niður og þar með ýmislegt 
mikilvægt sem fest er í þá reglugerð.

4. kafli -  Skjalastjórn og skjalavarsla afhendingarskyldra aðila (18.-20. grein)

19. gr. Skjalastjórn og skjalavarsla. Í fyrstu málsgrein er Þjóðskjalasafni Íslands ætlað að setja 
stjórnsýslu sveitarfélaga reglur um tilhögun skjalahalds og skjalavörslu, skráningu, flokkun og frágang 
til afhendingar skjalavörslustofnun og samþykkt skjalavistunarkerfa. Skv. 43. grein frumvarpsins verða 
þær ákvarðanir ekki kærðar til ráðherra. Ekki er kveðið á um samráð við héraðsskjalasöfn eða þeim 
tryggð nein áhrif á þetta. Það er óviðunandi. Gengið er framhjá fagmönnum sveitarfélaganna með

þessu. Fyrirmæli um vörslu skilaskyldra skjala eiga að tengjast skilaskyldunni. Erfitt er að setja reglur 
sem hæfa jafnt t.d. stórum ríkisstofnunum og fámennum sveitaskólum í dreifbýli.

Í annarri málsgrein 19. gr. er skylda til skráningar mála minni en kveðið er á um í 27. grein 
upplýsingalaga, bæta mætti því sem munar í þessa grein.

20. gr. Varðveisluskylda og förgunarreglur. Þjóðskjalasafn Íslands og þjóðskjalavörður fá óheft 
ákvörðunarvald um eyðingu skjala í skjalasöfnum með samþykkt eða reglum um skjalavörslu. Skv. 43. 
grein frumvarpsins verða þær ákvarðanir ekki kærðar til ráðherra.

Um aðrar einstakar greinar frumvarpsins:

25. grein um leynd á skjölum til 110 ára ætti að fella niður.

Úr gildandi lögum eru felld eftirtalin atriði án rökstuðnings og getur það orðið skaðlegt starfsemi 
opinberra skjalavörslustofnana:

• Ákvæði 6. gr. gildandi laga er horfið: „Ný skjalavistunarkerfi og skjalageymslur skulu samþykkt af 
Þjóðskjalasafni áður en þau eru tekin í notkun." Þetta er mikilsvert atriði í eftirlitsstörfum 
skjalavörslustofnananna sem virðist týnast í öllum upplýsingaréttarákvæðunum. Þetta hlutverk 
Þjóðskjalasafns má ekki rýra.

• Skylda til að skrásetja varðveitt skjalasöfn í 6. tl. 4. gr. gildandi laga. Nauðsynlegt er að 
safnkosturinn sé skráður. Óskráð skjöl eru týnd og ónothæf. Skráning er forsenda aðgengis. Þessi 
skylda er nauðsynleg til að tekið verði á uppsöfnuðum vanda óskráðra skjala en bæði er þar um að 
ræða opinber skjöl og einkaskjöl. Nútímalegar kröfur um skráningu skjalasafna skv. faglegum stöðlum 
leiða til þess að jafnvel þarf að endurskrá eldri skjöl. Skráning eftir þessum stöðlum er m.a. forsenda 
nýtingar upplýsingatækni í starfsemi skjalasafnanna.

• Skylda til að halda opnum lestrarsal fyrir almenning sem er í 8. tl. 4. gr. gildandi laga er horfin úr 
löggjöfinni. Þetta er kjarnaþjónusta skjalavörslustofnana við almenning. Tryggir milliliðalausan 
aðgang að frumritum skjala jafnt almenningi sem stjórnvöldum og fræðimönnum. Aðgengið er 
endurgjaldslaust.

• Í 5. tl. 4. gr. skylda til að gangast fyrir fræðslu um skjalavörslu fyrir fólk sem á að annast skjalavörslu 
í opinberum stofnunum, svo sem með námskeiðum og leiðbeiningarritum.

• Í 7. tl. 4. gr. gildandi laga er skylt að koma upp handbókasafni um skjalfræðileg og sagnfræðileg 
efni.

• Viðgerða- og bókbandsstofa í 10. tl. 4. gr. gildandi laga hverfur. Það er áfall fyrir forvörslu skjala á 
Íslandi sem er í engu minna mikilvæg en forvarsla forngripa eða listaverka.

Á Akranesi, 20. febrúar 2014

f.h. Héraðsskjalasafns Akraness

Gerður Jóhanna Jóhannsdóttir, héraðsskjalavörður

